Вӧчны Коми Республикаӧс нӧшта вынаджыкӧн, а сылӧн олысьяслы — лоны зумыдджыкӧн аскиа лунын 
Тайӧ могсӧ, мый сулалӧ республикаса оланпас вӧзъян да олӧмӧ пӧртан власьт водзын, шыӧдіс Коми Республикалӧн Веськӧдлан котырса Веськӧдлысь Владимир Тукмаков дінмуса квайтӧдысь бӧрйӧм Каналан Сӧветлӧн медводдза заседание вылын.

«Каналан Сӧветлӧн состав тӧдчымӧн выльмис. Такӧд тшӧтш, депутатъяс лыдын эмӧсь найӧ, кодъяслӧн эм нин опыт парламентскӧй уджын. Тӧда, мый налӧн опытӧн да медводдзаысь дінмуса парламентӧ локтӧм йӧз водзмӧстчӧмӧн да вын-эбӧсӧн республикаса Каналан Сӧветлӧн уджыс лоас бур да зумыд. Зэв колӧ, медым депутатскӧй корпус лоис ӧти командаӧн абу ӧткодь политическӧй видзӧдласъяс вылӧ видзӧдтӧг. Сы серти, кыдзи кутасны уджавны парламентарийяс, сэтшӧм и лоӧ дінмуын общественно-политическӧй да социально-экономическӧй серпасыс, а, медбӧрын, сылӧн быд олысьлӧн оланногыс», - пасйис Владимир Тукмаков. 

Министръяс кабинетӧн юрнуӧдысь тӧдчӧдіс, мый выльысь бӧрйӧм парламентарийяслӧн уджыс заводитчӧ оз кокни экономическӧй да общественно-политическӧй условиеяс дырйи да заседаниеын участвуйтысьяслы тшӧктіс босьтны тӧд вылӧ, мый матысса кадӧ депутатъяслы ковмас примитны дінмулысь сьӧмкуд, мый серти республика кутас овны матысса куим воӧ.

«И тані кӧсъя пасйыны Веськӧдлан котырлысь да Каналан Сӧветлысь опытсӧ тайӧ юалӧмын, сы лыдын канму уджтасъяс видлалігӧн. Торйӧн кӧсъя висьтавны, мый колӧ босьтны став бур да тӧдчана туйвизьяс серти уджсӧ, кутшӧмӧс нуӧдіс нёль во чӧжӧн воддза Каналан Сӧветыс, да водзӧ нуӧдны тайӧ уджсӧ. Кора водзӧ уджсӧ нуӧдны восьсаджыкӧн кыдзи ставнас парламентлы, сідзи и быд депутатлы. Кора тшӧкыдджыка аддзысьлыны бӧрйысьысьяскӧд», - шыӧдчис республикаса премьер-министр парламентарийяс дорӧ.

Владимир Тукмаков сиис депутатскӧй корпуслы матысса вит воӧ бур удж да эскӧдіс, мый олӧмӧ пӧртысь власьт органъяс, кыдзи и водзын, дасьӧсь восьса да подула ёртасьӧм вылӧ.

«Каналан Сӧветлӧн да Веськӧдлан котырлӧн могъясыс да найӧс решитан инструментъясыс абу ӧткодьӧсь. Ни миян ӧти шӧр мог — вӧчны Коми Республиканымӧс вынаджыкӧн, а сылысь олысьясӧс  - бурджыка видзны да зумыдмӧдны аскиа олӧмас», - кывкӧрталіс Коми Республикаса Веськӧдлан котырса Веськӧдлысь.

